Nadolig – Bah, humbug!
[Cofiwch addasu’r eirfa i siwtio’ch ardal leol. Mae croeso i chi rannu’r gwaith yn wahanol i’r hyn sydd wedi ei osod isod. ]
Adnoddau: Cymeriad i actio’n flin fel Ebenezer Scrooge/Herod
· Ar adeg y Nadolig rydyn ni’n trio bod yn fwy caredig, yn fwy hapus ac yn fwy cyfeillgar. Rydyn ni’n sgwennu cardiau Nadolig, rydyn ni’n dymuno ‘Nadolig Llawen’ i bobl, a rydyn ni’n prynu anrhegion i’r bobl dyn ni’n eu caru.

· Ond dydy pawb ddim yn hoffi’r Nadolig. Un o gymeriadau enwocaf yr awdur Charles Dickens oedd Ebeneser Scrooge.

Scrooge: Bah! Humbug!

· Doedd Scrooge ddim yn hoffi’r Nadolig.

Scrooge: Bah! Humbug!

· Roedd Scrooge yn ddiflas, yn hunanol, yn gybyddlyd ac yn gas.

Scrooge: Bah! Humbug!

· Ei hoff eiriau oedd...

Scrooge: Bah! Humbug!

· Ond ar ôl iddo gael ymweliad gan dri ysbryd fe newidiodd Scrooge a daeth llawenydd i’w fywyd wrth iddo ddysgu sut i rannu gydag eraill a sut i fod yn garedig a chariadus. 
· Mae’r Beibl yn dweud wrthyn ni am ddyn arall wnaeth ddim mwynhau y Nadolig cyntaf – sef y Brenin Herod.

Gwrandewch ar yr hanes:

Cafodd Iesu ei eni yn Bethlehem yn Jwdea, yn y cyfnod pan oedd Herod yn frenin. Ar ôl hynny daeth gwŷr doeth o wledydd y dwyrain i Jerwsalem i ofyn, “Ble mae'r un sydd newydd gael ei eni yn frenin yr Iddewon? Gwelon ni ei seren yn codi yn y dwyrain, a dyn ni yma i dalu teyrnged iddo.”
Pan glywodd y Brenin Herod hyn roedd wedi cynhyrfu'n lân. Roedd cynnwrf yn Jerwsalem hefyd.
Herod: Bah! Bah! (ac ysgwyd ei ddwrn)
Felly galwodd Herod y prif offeiriaid a'r arbenigwyr yn y Gyfraith Iddewig i'w gyfarfod. Gofynnodd iddyn nhw, 
Herod: “Ble mae'r Meseia i fod i gael ei eni?”
“Yn Bethlehem Jwdea,” medden nhw. “
Ar ôl cael gwybod hyn, dyma Herod yn galw'r gwŷr doeth i gyfarfod preifat. Cafodd wybod ganddyn nhw pryd yn union oedd y seren wedi ymddangos. Yna dwedodd,
Herod:  “Ewch i Bethlehem i chwilio am y plentyn. Yna gadewch i mi wybod pan ddowch o hyd iddo.”
Ar ôl gwrando beth oedd gan y brenin i'w ddweud, i ffwrdd â nhw. Dyma'r seren yn mynd o'u blaen, nes iddi aros uwchben yr union fan lle roedd y plentyn. Roedden nhw wrth eu bodd! Pan aethon nhw i mewn i'r tŷ, dyna lle roedd y plentyn hefo'i fam, Mair, a dyma nhw'n disgyn ar eu gliniau o'i flaen a'i addoli. Yna dyma nhw'n agor eu paciau a rhoi anrhegion gwerthfawr iddo — aur a thus a myrr. Rhybuddiodd Duw nhw mewn breuddwyd i beidio mynd yn ôl at Herod, felly dyma'r gwŷr doeth yn teithio yn ôl i'w gwlad eu hunain ar hyd ffordd wahanol.
Ar ôl iddyn nhw fynd, cafodd Joseff freuddwyd arall. Gwelodd angel Duw yn dweud wrtho, “Rhaid i chi ddianc ar unwaith! Dos â'r plentyn a'i fam i'r Aifft, ac aros yno nes i mi ddweud ei bod yn saff i chi ddod yn ôl. 
Mae Herod yn ceisio dod o hyd i'r plentyn er mwyn ei ladd.”
Herod:  Bah! Bah! (ysgwyd dwrn)

Felly cododd Joseff ganol nos a gadael am yr Aifft gyda'r plentyn a'i fam.
Aeth Herod yn wyllt gynddeiriog pan sylweddolodd fod y gwŷr doeth wedi ei dwyllo. 
Herod:  Bah! Bah! Lladdwch nhw! Lladdwch nhw! (ysgwyd dwrn)

Anfonodd filwyr i Bethlehem a'r cylch i ladd pob bachgen bach dan ddwyflwydd oed — hynny ar sail beth oedd y gwŷr doeth wedi ei ddweud wrtho am y dyddiad y daeth y seren i'r golwg.
· Roedd y gwŷr doeth wrth eu bodd ac yn dathlu pan welon nhw’r baban Iesu. Roedd y bugeiliaid yn llawen hefyd pan welon nhw’r babi bach newydd. Roedd yr angylion yn canu yn y nefoedd am fod Iesu Grist wedi ei eni ym Methlehem.
· Roedd y geni gwyrthiol yn newyddion da o lawenydd mawr i bawb drwy’r holl fyd. Ond doedd Herod ddim am fod yn llawen. Doedd o ddim eisiau gwybod am Iesu ac fe geisiodd ei ladd.
· I bwy ydyn ni’n debyg? Ydyn ni’n gas a llawn casineb fel Scrooge a Herod ynte ydyn ni wrth ein bodd clywed fod Iesu wedi ei eni y Methlehem, ac yn hapus fod Mab Duw wedi dod i’r byd fel babi bach?
· Dylen ni i gyd ddathlu fel gwnaeth yr angylion a chofio’r geiriau pwysig yma:
Achos mae plentyn wedi cael ei eni i ni;

mab wedi cael ei roi i ni.

A bydd yn cael ei alw yn

“Strategydd rhyfeddol,
 y Duw sy'n arwr,

Tad yr oesoedd, Tywysog heddwch.”
Gweddïwn: Ein Tad, yr hwn wyt yn y nefoedd.....

Neu

Gweddïwn: Diolch i ti am yrru dy unig Fab, Iesu Grist i’r byd. Diolch am y cariad ddangosodd e tuag at bawb a ddaeth ato. Diolch mai Ef ydy Tywysog Heddwch. Helpa ni i gofio amdano yn ystod y Nadolig. Amen.

